
Efni: Umsögn ASÍ um áform um breytingar á samkeppnislögum. Mál nr. S-161/2025.

Brýnt er að stjórnvöld ráðist í aðgerðir til að efla samkeppni hér á landi. Fákeppni einkennir 
flesta markaði á Íslandi sem leiðir til hærra verðlags, dregur úr verðmætasköpun, nýsköpun og 
framleiðni og grefur undan lífskjörum hér á landi. Virk samkeppni er undirstaða góðra lífskjara 
og grundvöllur að lýðræði, verðmætasköpun og jöfnuði. ASÍ hefur um lengri tíma kallað eftir 
því að samkeppniseftirlit hér á landi verði eflt og rekstrargrundvöllur Samkeppniseftirlitsins 
styrktur og voru samkeppnismál í kastljósi á 46. þingi ASÍ sem haldið var í október 20241. 

Líkt og kom fram í stjórnsýsluúttekt Ríkisendurskoðunar á starfsemi Samkeppniseftirlitsins 
hefur vanfjármögnun stofnunarinnar komið niður á starfsemi hennar og getu til að sinna 
lögbundnu hlutverki sínu. Samkeppniseftirlitið hefur sjálft ítrekað bent á þá staðreynd. Ljóst er 
að þetta hefur haft veruleg neikvæð áhrif á neytendur og fyrirtæki í litlu samfélagi þar sem 
mikil fákeppni ríkir. Einnig hefur komið fram að íslensk lög skorti ýmsar heimildir úr 
evrópskum samkeppnisrétti sem væru til þess fallnar að styrkja samkeppniseftirlit og umgjörð 
samkeppnismála hér á landi.

Alþýðusamband Íslands styður endurskoðun á samkeppnislögum sem miðar að því að styrkja 
samkeppniseftirlit hér á landi og efla virka samkeppni. Að mati sambandsins eru breytingar á 
þeim ákvæðum sem nefnd eru í áformunum sem til þess fallnar eru að styrkja rekstrargrundvöll 
Samkeppniseftirlitsins og útvíkka valdheimildir þess þar sem þær eru þrengri en gengur og 
gerist annars staðar í Evrópu, af hinu góða. Sambandið leggur þó áherslu á að breytingar á 
samkeppnislögum sem draga úr reglubyrði og auka hagræðingu verði útfærðar með þeim hætti 
að þær komi ekki niður á nauðsynlegu samkeppnislegu aðhaldi. 

Virðingarfyllst,

F.h. Alþýðusambands Íslands

Auður Alfa Ólafsdóttir

